
sþ. 76. Tillaga til þingsályktunar [67. mál]
um bætta aðbúð og læknaþjónustu fyrir sildarsjómenn.

Flm.: Hilmar S. Hálfdánarson, Benedikt Gröndal, Sigurður Ingimundarson.

Alþingi ályktar að fela rikisstjórninni að skipa fimm manna nefnd til að
athuga og gera tillögur um bætta aðbúð síldarsjómanna i landi, m. a. að þvi
er varðar stofnsetningu og starfrækslu sjómannastofa á öllum meginhöfnum
Austurlands.

Jafnframt verði nefndinni falið að kanna, hvort ekki sé mögulegt að koma
á fót læknaþjónustu, sem fylgt geti síldveíðíflotanum a. m. k. á djúpmiðum.

Greinargerð.
Síldveiðiflotinn stækkar ár frá ári, en eins og sakir standa virðist sildin

liggja að sama landi allan ársins hring. Jafnframt lengist tími sá á ári hverju,
sem skipin stunda síldveiðar, þannig að segja má, að þau séu við Austurland
meginhluta ársins. Þetta leiðir af sér, að síldarsjómenn eru langdvölum fjarri
heimilum sinum og hafa þá í flestum tilfellum ekki annað athvarf en bátinn,
sem þeir eru skráðir á, þegar um landlegur er að ræða.

Heildarsamtök sjómanna hafa gert um þetta ýmsar samþykktir og áskor-
anir, sem allar benda á nauðsyn þessa máls, þ. e. að koma upp athvarfi fyrir
sjómenn til lestrar, skrifta og tómstundaiðju, þegar i land er komið.

Varðandi læknisþjónustu skal á það bent, að síldveiðiflotinn er langtímum
saman 100-200 milur undan landi við veiðar á takmörkuðu svæði. Síldveiði-
skipin munu nú vera um 180, en á þeim munu vera rúmlega 2000 sjómenn. þvi
mætti líkja núverandi ástandi í þessum málum við læknislausa tvö þúsund manna
afskekkta byggð. Þjónustu þessa má að sjálfsögðu samræma öðrum greinum,
sem nauðsynlegar eru, svo sem froskmenn og viðgerðarþjónusta alls konar. Þessi
mál þarfnast úrlausnar hið fyrsta, og því er tillagan flutt um þetta efni.


